Открытое внеклассное мероприятие  

в рамках школьного конкурса «Учитель года» 

учителя татарского языка и литературы  1 квалификационной категории 

Галиной Венеры Минсултановны
Тема: «Урманче халык күңелендә»
Максат: 1. укучыларны Б. Урманченың тормыш юлы, эшчәнлеге белән таныштыру; 
               2. аларда кешелеклелек, тирә-юньгә соклану, күзәтүчәнлек, милләтебезнең бөек рәссамы белән горурлану хисләре тәрбияләү.
Формасы: сыйныф сәгате

Җиһазлау: Б. Урманченың портреты, рәссамның күпкырлы эшчәнлеген тасвирлаучы рәсемнәр, компҗютер, проектор, экран, укучыларның иҗади эшләреннән күргәзмә, яңа сүзләр.
Сыйныф сәгатенең барышы.
I.  Оештыру өлеше. 

1.  Тема, максатны әйтү.

- Укучылар, без бүген сыйныф сәгатендә Бакый Урманченың тормыш юлы, иҗаты белән танышырбыз. Тәрбия сәгате “Әдәби журнал” рәвешендә үтәр.
II. “Әдәби журнал”.
1. Беренче сәхифә. Журналның беренче сәхифәсе “Бакый Урманченың тормыш юлы” дип атала. Рәссамның тормыш юлы белән таныштыру өчен сүзне, укучылар сезгә бирәм. 

2. Ишеткәннәрне тикшерү.

Бакый Урманче кем булган?

Туган елын, көнен истә калдыра алдыгызмы?

Ул сынлы сәнгатьнең кайсы төрләре белән шөгыльләнгән?
Бөек рәссамның исемен мәңгеләштерү уңаеннан, нәрсәләр булдырылган?

Бакый Урманче ничә яшендә вафат булган?

3. Икенче сәхифә. Журналның икенче сәхифәсе “Бакый Урманченың рухи дөньясы” дип исемләнә. Рәссам “җепкә төзелгән догалар” дигән шәмаилләр иҗат итә.

Шәмаил – мөселман динен тотучыларда изге дип саналган урыннарның рәсеме төшерелеп, матурлап догалар язылган һәм стенага элү өчен рамга куелган язу. Ә хәзер рәссамның берничә шәмаилен карап үтик.


Балалар, менә бу сез белә торган “Туган тел” җырының (Г. Тукай сүзләре, халык көе)шәмаиле. Әйдәгез, сүзләрен искә төшереп, җырлап алыйк. (Класс белән җыр башкарыла). Укучылар, өйләрегезгә кайткач карагыз әле, сезнең бүлмәләргә дә шәмаилләр эленмәгән микән? Әби-бабаларыгыздан, әти-әниләрегездән анда нәрсә турында язылуын да сорагыз.
4. Өченче сәхифә. Журналыбызның өченче сәхифәсе “Портретлар галереясе”. Бакый Урманче күп кенә күренекле шәхеснең портретларын ясаган. Портретлар галереясе һәркемне үзенә җәлеп итә. Портрет ясый башлаганчы, рәссам шәхеснең тормышындагы вакыйгаларны, кешенең холкын, эчке дөньясын, уй-кичерешләрен, нәрсә белән кызыксынуын өйрәнгән. Шуларны ачыклаганнан соң гына эшкә керешкән. 
Ул портретларны буяу һәм график юл белән язган. Графика – буяусыз, сызыклар һәм штрихлар белән генә рәсем ясау сәнгате. 


Бакый Урманче үзенең автопортретын да ясаган.

5. Дүртенче сәхифә. Журналның дүртенче сәхифәсе “Бакый Урманче иҗатында агачтан уеп эшләнгән сыннар” дип атала.


Бакый Урманче, шәмаилләр, портретлар белән беррәттән, агачтан чокып, уеп, төрле сыннар ясаган. Сәнгатьнең бу төре нәкыш дип атала. Хәзер шул сыннар белән танышып китәрбез.
6. Бишенче сәхифә. Журналның бишенче сәхифәсенә күчәбез. Ул “Бакый Урманче иҗатында пейзаж, натюрморт, иллюстрация, картиналар” дип атала.


Пейзаж – табигать күренешен сурәтләгән картина.

Натюрморт – нинди дә булса предметлар җыелмасы (чәчәк, җиләк-җимеш) төшерелгән рәсем.

Бакый Урманче төрле әсәрләргә иллюстрацияләр ясаган. Шундыйларның берсе – уку дәресендә укыган “Сак-Сок” бәетенә иллюстрация.


Ә менә бу картина “Зөя буенда” дип атала. Ул ТР Президенты М. Шәймиевнең картиналар коллекциясе арасында саклана.

7. Алтынчы сәхифә. Журналның алтынчы сәхифәсендә  “Бакый Урманче иҗатында скульптура” дигән темага сөйләшербез. Скульптуралар аның әсәрләре арасында иң зур урынны алып тора.


Скульптура – чокып, коеп, уеп сыннар ясау сәнгате. Скульптура төрле материаллардан: агач, гипс, мәрмәр, бронза һ.б. эшләнә.


Бакый Урманче сынлы сәнгатьнең бу төрен республикада беренчеләрдән булып башлаган. Ул төрле бюст, һәйкәлләр ясаган.


Ул сыннар Б. Урманче  музеенда саклана.

Бу кадәр сәнгать әсәрләрен иҗат итү өчен нык ихтыяр көченә ия булу мөһим. Димәк, балалар Б. Урманче холкына нинди сыйфатлар хас? 

Ул китаплар, әдәби әсәрләр укыган. Аның китапханәсе дә бик бай. Анда меңләгән китап саклана.

8. Җиденче сәхифә. Журналның соңгы сәхифәсе “Бакый Урманче исеме – мәңгелек” дип атала.

Без бүген  Б. Урманченың тормыш юлы, иҗаты белән таныштык. Әйдәгез, бергәләп уйлап карыйк әле, Бакый дигән исем нәрсәне аңлата икән? (“Мәңге, мәңгелек, мәңге яшәүче” дигән сүз). Димәк, бу исем җисеменә туры киләме?

Чыннан да, балалар, Б. Урманче исеме мәңгелек. Вафатына 18 ел үтсә дә, аның туган көне ел саен билгеләп үтелә. Хөкүмәтебез аның эшчәнлеген югары бәяләде. Бакый Идрис улы Урманче – нәкыш остасы, сынчы, график һәм педагог, Татарстанның һәм Россиянең халык, Казахстанның атказанган рәссамы, республикабызның Г. Тукай исемендәге Дәүләт премиясе лауреаты. Аңа багышлап китаплар чыгарылды, шагыйрьләр иҗат итте.

III. Йогаклау.
· Балалар, сез бүген нинди шәхес белән таныштыгыз?

· Ул кем булган?

· Сезгә аның иҗат эшчәнлеге белән танышырга нәрсә ярдәм итте?

· Безнең шәһәрдә Бакый аганың исеме нәрсәгә бирелгән?

· Шәһәребездә Б. Урманченың нинди әсәрләре бар?

· Ул нәрсәләр иҗат иткән?

· Балалар, менә без бүген сезнең иҗади эшләрегездән күргәзмә оештырдык. Сезнең арада матур итеп рәсем ясаучылар бар. Бәлки кайберләрегез киләчәктә рәссам, скульптор да булып китәр. Ә иң мөһиме – матурлыкны тоя белергә тырышыгыз.
IV. Мин сезгә иҗат уңышлары телим.    
